
TURIZM MAVSUMIYLIGI OMILLARINING 
KOMPLEKS TAHLILI: TASNIFLASHNING 
KONSEPTUAL VA INTEGRATSION 
MEXANIZMLARI
Barotov Umidjon Mahmud o‘g‘li
Buxoro davlat universiteti
“Turizm va mehmonxona xo‘jaligi” kafedrasi mustaqil izlanuvchisi
Email: u.m.barotov@buxdu.uz

Annotatsiya: Maqolada turizm mavsumiyligini keltirib chiqaruvchi omillarning olti guruhli integratsion tasnifi 
taklif qilinadi. Tabiiy-iqlimiy, institutsional, ijtimoiy-psixologik, iqtisodiy, siyosiy-huquqiy va texnologik-axborot 
omillari hamda ular o‘rtasidagi integratsion ta’sir mexanizmlari (kuchaytiruvchi, yumshatuvchi, zanjirli) nazariy 
jihatdan asoslangan. Tasnifning ilmiy yangiligi — siyosiy-huquqiy va texnologik-axborot omillarini mustaqil 
guruh sifatida ajratish bo‘lib, bu Markaziy Osiyo turizmi va issiq iqlimli madaniy destinatsiyalarda mavsumiylikni 
kompleks boshqarish uchun nazariy asos yaratadi.

Kalit so‘zlar: turizm mavsumiyligi, omillar tasnifi, olti guruhli model, integratsion yondashuv, tabiiy-iqlimiy 
omillar, institutsional omillar, texnologik-axborot omillar.

Abstract: The article proposes a six-group integrated classification of factors determining tourism 
seasonality. Natural-climatic, institutional, socio-psychological, economic, political-legal, and technological-
informational factors, as well as their integrative interaction mechanisms (synergistic, mitigating, and cascading), 
are theoretically substantiated. The scientific novelty of the classification lies in distinguishing political-legal 
and technological-informational factors as independent groups, which provides a theoretical foundation for the 
comprehensive management of seasonality in Central Asian tourism and hot-climate cultural destinations.

Keywords: tourism seasonality, factor classification, six-group model, integrative approach, natural-
climatic factors, institutional factors, technological-informational factors.

Аннотация: В статье предложена интеграционная классификация факторов, определяющих се-
зонность туризма, включающая шесть групп. Теоретически обоснованы природно-климатические, ин-
ституциональные, социально-психологические, экономические, политико-правовые и технологиче-
ски-информационные факторы, а также механизмы их интеграционного взаимодействия (усиливающие, 
смягчающие и каскадные). Научная новизна классификации заключается в выделении политико-право-
вых и технологически-информационных факторов в самостоятельные группы, что формирует теорети-
ческую основу для комплексного управления сезонностью в туризме Центральной Азии и культурных 
дестинациях с жарким климатом.

Ключевые слова: сезонность туризма, классификация факторов, модель из шести групп, интегра-
ционный подход, природно-климатические факторы, институциональные факторы, технологически-ин-
формационные факторы.

K I R I S H
Turizm mavsumiyligi — turistik talab va taklifning yil davomida notekis taqsimlanishi — jahon turizmining 

eng dolzarb va murakkab muammolaridan biri hisoblanadi. Mavsumiylikni tushunish va uni boshqarish uchun 
avvalo bu hodisani keltirib chiqaruvchi omillarni to‘g‘ri tasniflash va ularning o‘zaro ta’siri mexanizmlarini ochib 
berish zarurdir.

Mavsumiylik omillarini tasniflash bo‘yicha ilmiy yondashuvlar yarim asrdan ortiq tarixga ega bo‘lib, R. Bar-
Onning ikki guruhli klassik tasnifidan boshlab to G. Corlukaning besh guruhli zamonaviy modeligacha bo‘lgan 
davrda muhim konseptual rivojlanish kuzatiladi [1, 2, 3, 4, 5]. Biroq mavjud tasniflarning hech biri XXI asr 
turizmining murakkab omillar tizimini to‘liq aks ettira olmaydi — xususan, siyosiy-huquqiy omillar (viza siyosati, 
geosiyosiy barqarorlik, soliq imtiyozlari) va texnologik-axborot omillar (raqamli platformalar, sun’iy intellekt, 
ijtimoiy tarmoqlar) ko‘pincha alohida guruh sifatida ajratilmaydi yoki yetarli darajada qamrab olinmaydi.

Mazkur maqolaning maqsadi — turizm mavsumiyligini keltirib chiqaruvchi omillarning kompleks nazariy 
tahlilini amalga oshirish, mavjud tasniflarning konseptual rivojini qiyosiy o‘rganish hamda olti guruhli integratsion 
tasnifni asoslab, omillar guruhlari o‘rtasidagi o‘zaro ta’sir mexanizmlarini nazariy jihatdan modellashtirish bo‘lib 
hisoblanadi.

M A V Z U G A  O I D  A D A B I Y O T L A R  S H A R H I
Mavsumiylik omillarini tasniflash bo‘yicha ilmiy yondashuvlar tarixiy rivojlanish jarayonida tobora 

murakkablashib, ko‘p o‘lchovli xarakterga ega bo‘lib bormoqda. R. Bar-Onning 1975-yildagi klassik tadqiqoti 
turizm mavsumiyligini ilmiy o‘rganishning konseptual asosini yaratgan bo‘lib, u birinchi marta mavsumiylik 
omillarini ikki asosiy guruhga ajratdi: tabiiy mavsumiylik (iqlim, harorat, yog‘ingarchilik) va institutsional 
mavsumiylik (ta’tillar, bayramlar, ish kalendari) [1]. Bar-Onning ikkilamchi tasnifi o‘z davrida muhim ilmiy hissa 
bo‘lib, akademik olamda muvaffaqiyatli qabul qilindi va keyingi yarim asr davomida turizm mavsumiyligini 
o‘rganishning asosiy ramkasi sifatida qo‘llanildi. Biroq turizm sanoatining murakkablashuvi va yangi omillarning 
paydo bo‘lishi ushbu dastlabki tasnifning yetarli emasligini ko‘rsatdi.

R. W. Butler 1994-yilda Bar-Onning yondashuvini sezilarli darajada rivojlantirib, mavsumiylikni “ma’lum bir 
davrdagi turistik faoliyatning vaqtinchalik nomutanosibligi” deb ta’rifladi va mavsumiylik omillarini kengaytirgan 
holda ijtimoiy va iqtisodiy omillarni alohida kategoriya sifatida ajratishni taklif qildi [2]. Butlerning to‘rt guruhli 
modeli — tabiiy, institutsional, ijtimoiy va iqtisodiy omillarni qamrab olgan — tasniflashda muhim qadam bo‘ldi. T. 
Baum va S. Lundtorp 2001-yildagi keng qamrovli ko‘lamda integratsion yondashuvni rivojlantirib, mavsumiylikni 
turli omillar tizimining birgalikdagi ta’siri natijasi sifatida ko‘rib chiqdilar [3]. Mualliflar omillarning integratsion 
mexanizmlariga e’tibor qaratib, an’anaviy yondashuvlardagi statik tahlilning chegaralanganligini ochib berishdi.

N. Koenig-Lewis va E. E. Bischoff 2005-yilda “tortuvchi va itaruvchi” omillar paradigmasini taklif qilib, 
omillarni turistlarni jo‘natuvchi va qabul qiluvchi mintaqalardagi ta’sir nuqtayi nazaridan ajratdilar [4]. Bu 
yondashuv mintaqaviy turizm tahlillari uchun ayniqsa qulay bo‘ldi. G. Corluka 2019-yildagi tadqiqotida 50 
yillik ilmiy adabiyotni tizimlashtirib, mavsumiylik omillarini beshta asosiy guruhga ajratishni taklif qildi: tabiiy, 
institutsional, iqtisodiy, ijtimoiy-madaniy va texnologik [5]. Corluka tasnifining muhim hissasi — texnologik 
omillarni mustaqil guruh sifatida ajratish bo‘lib, bu raqamli inqilob davrida turizm tadqiqotlari uchun zaruriy 
yangilanishni taqdim etdi. Tasniflashning konseptual rivoji 1-jadvalda tizimlashtirilgan (1-jadval).

1-jadval
Turizm mavsumiyligi omillari tasniflash yondashuvlarining qiyosiy tahlili1

Muallif va yil Taklif etilgan tasnif Asosiy cheklov

R. Bar-On, 1975 [1] 2 ta guruh: tabiiy; institutsional Iqtisodiy, ijtimoiy va texnologik 
omillarni qamrab olmaydi

R. Butler, 1994 [2] 4 ta guruh: tabiiy; institutsional; ijtimoiy; 
iqtisodiy

Texnologik va siyosiy-huquqiy omillarni 
mustaqil ajratmagan

T. Baum, S. Lundtorp, 2001 [3] Integratsion yondashuv: omillar tizimining 
birgalikdagi ta’siri

Omillarning miqdoriy o‘lchovini berish 
qiyin

N. Koenig-Lewis, E. Bischoff, 
2005 [4]

Push va Pull omillar: iqlim, madaniyat, 
iqtisodiy, kalendar

Omillar o‘rtasidagi o‘zaro ta’sirni 
hisobga olmaydi

G. Corluka, 2019 [5] 5 ta guruh: tabiiy; institutsional; iqtisodiy; 
ijtimoiy-madaniy; texnologik

Siyosiy-huquqiy omillarni alohida 
ajratmagan

1-jadvaldan ko‘rinib turibdiki, mavjud tasniflar mavsumiylik omillarining turli jihatlarini yoritgan bo‘lsa-
da, ularning har birida muayyan cheklovlar mavjud. Bar-On va Butlerning klassik yondashuvlari texnologik 
va siyosiy-huquqiy omillarni qamrab olmaydi; Koenig-Lewis va Bischoff yondashuvi omillar o‘rtasidagi o‘zaro 
ta’sirni hisobga olmaydi; Corluka esa siyosiy-huquqiy omillarni alohida ajratmagan. Mazkur cheklovlarni bartaraf 
etish va Markaziy Osiyo turizmining o‘ziga xosliklarini hisobga olish maqsadida joriy tadqiqotda mavsumiylik 
omillarining olti guruhli kengaytirilgan tasnifi taklif qilinadi.

T A D Q I Q O T  M E T O D O L O G I YA S I
Tadqiqot kompleks nazariy tahlil va kontseptual umumlashtirish usullariga asoslangan. Asosiy metodologik 

yondashuvlar quyidagilardan iborat: birinchidan, qiyosiy adabiyotlar tahlili — 1975-yildan 2024-yilgacha bo‘lgan 
davrda mavsumiylik omillarini tasniflashga oid ilmiy adabiyotlarning tizimli o‘rganilishi; ikkinchidan, sintez va 

1	  Adabiyotlar asosida muallif ishlanmasi

kontseptual integratsiya — turli mualliflar tomonidan taklif etilgan tasniflarning kuchli tomonlarini birlashtirib, 
kengaytirilgan ramka shakllantirish; uchinchidan, deduktiv mantiqiy tahlil — omillar guruhlarining ichki tuzilmasi 
va ular o‘rtasidagi sabab-natija mexanizmlarining nazariy asoslanishi; to‘rtinchidan, tizimli tahlil — omillar 
tizimining yaxlit hodisa sifatida modellashtirilishi va sinergik effektlarning nazariy modellashtirilishi.

Tadqiqotning manba bazasi quyidagi guruhlardan iborat: birinchidan, mavsumiylik nazariyasi bo‘yicha 
klassik xalqaro adabiyotlar [1, 2, 3, 4, 5]; ikkinchidan, har bir omil guruhiga oid maxsus tadqiqotlar — tabiiy-
iqlimiy omillar bo‘yicha de Freitas, Rutty va Scott [6, 7], iqtisodiy omillar bo‘yicha Rosselló-Nadal va boshqalar 
[8], institutsional omillar bo‘yicha Connell va boshqalar [9], texnologik omillar bo‘yicha Mariani va boshqalar 
[10, 11], ijtimoiy-psixologik omillar bo‘yicha Hartmann [12]; uchinchidan, Jahon turizm tashkiloti hisobotlari va 
statistik manbalar [13, 14].

T A H L I L  V A  N A T I J A L A R
Yuqorida bayon etilgan adabiyotlar tahlili va metodologik asoslar negizida mazkur tadqiqotda mavsumiy 

tebranishlarni keltirib chiqaruvchi omillarning olti guruhli integratsion tasnifi taklif qilinadi. Tasnif quyidagi 
guruhlarni qamrab oladi: tabiiy-iqlimiy; institutsional-tashkiliy; ijtimoiy-psixologik; iqtisodiy; siyosiy-huquqiy; 
texnologik-axborot. Olti guruhli tasnifning umumiy strukturasi va har bir guruhning ichki tarkibiy elementlari 
1-rasmda taqdim etilgan (1-rasm).

1-rasm. Mavsumiy tebranishlarni keltirib chiqaruvchi omillarning olti guruhli tasnifi2

1-rasmdan ko‘rinib turibdiki, taklif qilinayotgan tasnifda barcha olti omil guruhi markazda joylashgan 
“Mavsumiy tebranishlar omillari tizimi” bilan to‘g‘ridan-to‘g‘ri aloqada bo‘lib, ular alohida ta’sir ko‘rsatish bilan 
birga, o‘zaro ta’sir mexanizmlari orqali ham bir-birini kuchaytiradi yoki yumshatadi. Har bir guruhning ichki 
tuzilmasi, asosiy tarkibiy elementlari va ta’sir mexanizmlari quyida batafsil tahlil qilinadi.

Tabiiy-iqlimiy omillar mavsumiy tebranishlarning eng asosiy va dastlabki tan olingan determinantlari 
hisoblanadi. Bar-On bu omillarni mavsumiylikning “tabiiy” komponenti sifatida ta’riflagan [1]. Mazkur guruhning 

2	  Adabiyotlar tahlili asosida muallif ishlanmasi

asosiy tarkibiy elementlari quyidagilardan iborat: havo harorati, yog‘ingarchilik miqdori, kun davomiyligi va iqlim 
o‘zgarishi tendensiyasi. De Freitas turizm klimatologiyasi sohasidagi innovatsion tadqiqotida turistlar uchun 
qulay harorat oralig‘ini (18–28°C) miqdoriy aniqlab berdi va bu oraliqdan tashqaridagi haroratlarning turistik 
talabni sezilarli kamaytirishini empirik isbotladi [6]. Issiq iqlimli mintaqalarda yozgi haroratning 40°C dan oshishi 
yozgi oylarning past mavsumga aylanishining bosh sababi hisoblanadi.

Yog‘ingarchilik va nam sharoitlari ochiq havoda turistik faoliyatga bevosita ta’sir ko‘rsatuvchi ikkinchi muhim 
iqlim omilidir. Quruq iqlimli hududlarda yoz oylarida yog‘ingarchilik minimal darajada bo‘lsa-da, yuqori harorat 
bilan birgalikda quruq issiqlik shakllanib, ochiq havoda madaniy ekskursiya imkoniyatlarini keskin cheklaydi. 
Kun davomiyligi va quyosh nuri intensivligi ham mavsumiylikka ta’sir ko‘rsatuvchi muhim tabiiy omildir; M. 
Rutty va D. Scott O‘rta yer dengizi mintaqasi turizmini tadqiq etib, quyosh nuri miqdori va turistik jozibadorlik 
o‘rtasidagi statistik bog‘liqlikni asoslab berishdi [7]. Iqlim o‘zgarishining uzoq muddatli ta’siri esa mavsumiy 
tebranishlarni keltirib chiqaruvchi yangi va tobora kuchayib borayotgan omil sifatida alohida e’tiborni taqozo 
etadi — bu ayniqsa Markaziy Osiyoning issiq mintaqalari uchun dolzarb hisoblanadi.

Institutsional omillar — jamiyat tomonidan shakllantiriladigan tuzilmaviy omillar bo‘lib, ular odamlarning 
sayohat qilish vaqtini bevosita belgilaydi. Hartmann bu omillarni “inson tomonidan yaratilgan mavsumiylik” deb 
atab, mavsumiy tebranishlarning ko‘pchiligi tabiat emas, balki ijtimoiy tuzilmaning mahsuli ekanligini isbotladi 
[12]. Bu nazariy xulosa juda muhim ahamiyatga ega: agar mavsumiylikning sezilarli qismi inson tomonidan 
yaratilgan bo‘lsa, demak, uni inson tomonidan o‘zgartirish ham mumkin.

Institutsional-tashkiliy omillar guruhining asosiy tarkibiy elementlari quyidagilardan iborat: birinchidan, 
akademik ta’tillar va ish kalendari — Yevropada XVIII asrdan meros bo‘lib kelayotgan iyun–sentyabr 
o‘rtalaridagi yozgi ta’til kalendari oilaviy turizm oqimining 60–70 foizini bu davrga to‘playdi va aksariyat madaniy 
destinatsiyalarda yozgi cho‘qqi mavsumni shakllantiradi. Ikkinchidan, milliy va diniy bayramlar — Navro‘z, 
Ramazon va Qurbon hayit kabi mahalliy bayramlar Markaziy Osiyo destinatsiyalari uchun, Rojdestvo va Yangi 
yil bayramlari G‘arb mamlakatlaridagi turistlar uchun mavsumiy talabni shakllantiruvchi institutsional omillar 
hisoblanadi. Connell va boshqalar tadbir turizmining mavsumiylikni yumshatishdagi rolini batafsil tadqiq 
etib, muvaffaqiyatli festivallar va tadbirlar past mavsumda turistik talabni 20–30 foizga oshirishi mumkinligini 
isbotladilar [9]. Uchinchidan, transport infratuzilmasi va aviaqatnovlar jadvali — aviakompaniyalarning mavsumiy 
jadvallarini o‘zgartirishi turistik talabga bevosita ta’sir ko‘rsatadi.

Ijtimoiy-psixologik omillar turistlarning sayohat vaqtini tanlashga ta’sir ko‘rsatuvchi individual va guruhiy 
motivatsiyalarni o‘z ichiga oladi. Bu omillar turistlarning xulq-atvor modellarini, madaniy stereotiplarini va dam 
olish odatlarini qamrab oladi. Dam olish madaniyati va an’analari turizmning mavsumiy taqsimlanishiga kuchli 
ta’sir ko‘rsatadi: ko‘plab mamlakatlarda “yozgi ta’til” an’anasi juda mustahkam bo‘lib, oilalar ta’til vaqtlarini yoz 
oylariga rejalashtirish odatiga ega bo‘lib, bu madaniy stereotip turizm talabining yoz oylarida to‘planishiga 
muhim hissa qo‘shadi.

Ijtimoiy-psixologik omillar guruhining asosiy tarkibiy elementlari quyidagilardan iborat: birinchidan, dam olish 
madaniyati va sayohat motivatsiyasi — turistlarning sayohat qilish sabab va maqsadlari mavsumiy talabning 
shakllanishida muhim rol o‘ynaydi. Ikkinchidan, moda tendensiyalari va ijtimoiy ta’sir — ijtimoiy tarmoqlarda 
“trending” destinatsiyalar haqidagi postlar muayyan vaqt oralig‘ida turistik talabni keskin oshirishi mumkin. 
Uchinchidan, demografik o‘zgarishlar va xulq-atvor modellari — rivojlangan mamlakatlarda aholining yoshi 
oshishi natijasida nafaqaxo‘rlar soni ortib bormoqda; ular esa ta’til kalendarlariga bog‘liq emas va yil davomida 
ixtiyoriy vaqtda sayohat qilish imkoniga ega bo‘lib, past mavsumda turistik talabni oshirish uchun muhim 
potensial yaratadi. Shuningdek, masofaviy ishlash imkoniyatining kengayishi (“raqamli ko‘chmanchi” hodisasi) 
an’anaviy mavsumiy qonuniyatlarga bo‘ysunmaydigan yangi turistlar segmentini shakllantirib, mavsumiylikni 
tabiiy ravishda yumshatish potensialiga ega.

Iqtisodiy omillar turistik talab va taklifning hajmiga hamda vaqtinchalik taqsimlanishiga bevosita ta’sir 
ko‘rsatadi. Butlerning to‘rt guruhli tasnifida iqtisodiy omillar mustaqil kategoriya sifatida ajratilgan bo‘lsa-da 
[2], ularning ichki tuzilmasi va mavsumiylikka ta’siri mexanizmlari keyingi tadqiqotlarda ancha chuqurroq ochib 
berildi. Rosselló-Nadal va boshqalar mavsumiylikning iqtisodiy belgilovchi omillari, jumladan narx, mintaqaviy 
farqlar va talabning iqlim sezgirligini empirik tahlil qilib, iqtisodiy omillarning ko‘p qirrali tabiatini asoslab berishdi 
[8].

Iqtisodiy omillar guruhining asosiy tarkibiy elementlari quyidagilardan iborat: birinchidan, narx omili 
— aviabiletlar, mehmonxonalar va paket turlarning mavsumiy tebranishlari turistik talabga juda sezgir 
ta’sir ko‘rsatadi. Cho‘qqi mavsumda narxlarning oshishi qisman talabni qaytaradi, lekin past mavsumdagi 
narx pasayishi ko‘pincha boshqa cheklovchi omillar tufayli yetarli darajada talabni qayta yo‘naltira olmaydi. 
Ikkinchidan, valyuta kursi tebranishlari — xalqaro turizmda jo‘natuvchi va qabul qiluvchi mamlakatlar 
valyutalari o‘rtasidagi nisbat sezilarli ta’sir ko‘rsatadi. Uchinchidan, daromad darajalari va iqtisodiy sikllar — 
retsessiya davrida turistlarning qisqaroq va arzonroq sayohatlarga o‘tishi, shuningdek past mavsumga o‘tish 
tendensiyasining kuchayishi kuzatiladi. To‘rtinchidan, dinamik narxlash tizimlari — zamonaviy turizm sanoatida 

real vaqtda talab darajasiga moslashtirilgan narx mexanizmlari mavsumiy tebranishlarni qisman boshqarish 
vositasiga aylanmoqda.

Siyosiy-huquqiy omillar mavjud tasniflarning aksariyatida alohida guruh sifatida ajratilmagan bo‘lib, 
mazkur tadqiqotda ularning mustaqil ta’sir kuchiga ega ekanligini asoslash muhim nazariy hissa hisoblanadi. 
Jahon turizm tashkiloti hisobotlarida siyosiy barqarorlik va huquqiy tartibga solishning turizmga ta’siri alohida 
ta’kidlanadi [13]. Siyosiy-huquqiy omillar guruhining asosiy tarkibiy elementlari quyidagilardan iborat: viza 
siyosati va chegaraviy nazorat tartiblari, soliq imtiyozlari va davlat subsidiyalari, xavfsizlik holati va geosiyosiy 
barqarorlik hamda turizm sohasini tartibga soluvchi qonunchilik bazasi.

Viza siyosati va chegaraviy nazorat mavsumiylikka bevosita ta’sir ko‘rsatadi: viza rejimining liberallashuvi 
yoki cheklanishi turistik oqimlarning hajmi va vaqtinchalik taqsimlanishini o‘zgartiradi. Muhimi shundaki, 
vizasiz keluvchi turistlarning mavsumiy taqsimlanishi vizali keluvchilarga nisbatan bir tekisroq bo‘ladi, chunki 
ular sayohat vaqtini erkin tanlash imkoniga ega. Shu sababli viza liberallashuvi mavsumiylikni tabiiy ravishda 
yumshatish vositasi sifatida ham qaralishi mumkin. Soliq imtiyozlari va davlat subsidiyalari ham past mavsumda 
turistik faollikni rag‘batlantirish uchun samarali siyosiy-huquqiy vositalardir. Xavfsizlik holati va geosiyosiy 
beqarorlik esa COVID-19 pandemiyasi davrida yaqqol namoyon bo‘lganidek, turistik oqimlarni keskin qayta 
shakllantirish potensialiga ega.

Texnologik-axborot omillar guruhi — turizm sanoatida raqamli inqilobning natijalari va so‘nggi yillarda 
mavsumiylikka tobora kuchayib borayotgan ta’sir ko‘rsatadigan omillarni qamrab oladi. Corluka 2019-yilda 
mavsumiylik adabiyotini tizimlashtirgan ishida texnologik omillarni mustaqil guruh sifatida ajratish zarurligini 
birinchi marta asoslab berdi [5]. Texnologik-axborot omillar guruhining asosiy tarkibiy elementlari quyidagilardan 
iborat: raqamli bronlash platformalari, ijtimoiy tarmoqlar va kontent platformalari, sun’iy intellekt va dinamik 
narxlash algoritmlari hamda geolokatsiya va Big Data texnologiyalari.

Raqamli bronlash platformalari — Booking.com, Expedia, Airbnb va shu kabi global onlayn agregatorlar 
— turistik talabning vaqtinchalik tarkibini shakllantirishda hal qiluvchi rol o‘ynaydi. Mariani va boshqalar onlayn 
platformalardan olingan ma’lumotlar asosida turizm talabining mavsumiy tarkibini tahlil qilish metodologiyasini 
ishlab chiqib, raqamli platformalarning real vaqtda mavsumiylik shakllantiruvchi kuchini empirik isbotladilar [10, 
11]. Bu platformalardagi narx algoritmlari, qidiruv natijalari va sun’iy intellekt asosidagi tavsiyalar tizimi turistik 
tanlovlarni shakllantirib, qaysi destinatsiyalar va qaysi sanalar mashhur bo‘lishini bevosita aniqlaydi. Ijtimoiy 
tarmoqlar va TripAdvisor sharhlari ham turistik destinatsiyalar haqida axborotning tarqalishini va shu orqali 
talabning vaqtinchalik tebranishlarini shakllantirishda muhim rol o‘ynaydi.

Mavsumiy tebranishlarni keltirib chiqaruvchi omillar alohida ta’sir ko‘rsatish bilan cheklanmaydi — ular 
o‘zaro murakkab ta’sir mexanizmlari orqali bir-birini kuchaytiradi, kuchsizlantiradi yoki zanjir reaksiyasini 
keltirib chiqaradi. Mazkur tadqiqotda omillar o‘rtasidagi uchta asosiy o‘zaro ta’sir mexanizmi aniqlanib, nazariy 
jihatdan asoslangan: kuchaytiruvchi (sinergik), yumshatuvchi (antagonistik) va zanjirli (kaskad) ta’sirlar. Bu 
mexanizmlarning tizimlashtirilgan tahlili 2-jadvalda taqdim etilgan (2-jadval).

2-jadval
Omillar guruhlari o‘rtasidagi sinergik ta’sir mexanizmlari3

Ta’sir turi Ishtirok etuvchi omillar Amaliy misol Mavsumiylikka ta’siri

Kuchaytiruvchi Tabiiy + Institutsional Yozgi issiqlik + ta’tillar tugashi past 
mavsumni shakllantiradi Kuchli salbiy

Kuchaytiruvchi Tabiiy + Iqtisodiy Qulay ob-havo + arzon narxlar cho‘qqi 
mavsumni jadallashtiradi Kuchli ijobiy

Yumshatuvchi Tabiiy + Iqtisodiy Issiqlik + chegirma narxlar past 
mavsumni qisman yumshatadi Yumshatuvchi

Yumshatuvchi Tabiiy + Texnologik Issiqlik + raqamli marketing past 
mavsumda jalb qilish Yumshatuvchi

Zanjirli Siyosiy → Institutsional → 
Texnologik

Vizasiz rejim → yangi parvozlar → 
onlayn ko‘rinuvchanlik Ko‘p bosqichli ijobiy

Zanjirli Siyosiy → Institutsional → 
Iqtisodiy

Pandemiya → chegaralar yopilishi → 
iqtisodiy inqiroz Ko‘p bosqichli salbiy

Birinchi mexanizm — kuchaytiruvchi (sinergik) ta’sir — ikki yoki undan ortiq omilning birgalikdagi ta’siri 
ularning alohida ta’sirlari yig‘indisidan kattaroq bo‘ladigan holatni ifodalaydi. Bu E(A+B) > E(A) + E(B) 
ko‘rinishida ifodalanishi mumkin. Issiq iqlimli destinatsiyalarda sinergik ta’sirning eng yaqqol misoli yozgi 

3	  Manba: muallif ishlanmasi

issiqlik (tabiiy omil) va Yevropa maktab ta’tillarining tugashi (institutsional omil) birgalikdagi ta’siridir: iyun–iyul 
oylarida haroratning oshishi va ayni paytda Yevropa turistlari uchun ta’til mavsumining hali boshlanmasligi 
birgalikda turistlar sonining cho‘qqi mavsumga nisbatan sezilarli tushishiga olib keladi. Ikkinchi mexanizm 
— yumshatuvchi (antagonistik) ta’sir — bir omil boshqa omilning mavsumiylikka ta’sirini qisman yoki to‘liq 
neytrallashtiradi. Yozgi past mavsumda mehmonxonalar tomonidan amalga oshiriladigan narx pasaytirish 
strategiyalari (iqtisodiy omil) iqlim omilining salbiy ta’sirini qisman yumshatadi; xuddi shunday, texnologik 
omillar (raqamli marketing va onlayn maxsus takliflar) tabiiy omillarning salbiy ta’sirini qisman bartaraf etish 
imkonini beradi.

Uchinchi mexanizm — zanjirli (kaskad) ta’sir — bir omildagi o‘zgarish zanjir reaksiyasi orqali boshqa omillar 
guruhlariga tarqaladi. Masalan, viza siyosatining liberallashuvi (siyosiy-huquqiy omil) aviakompaniyalarning 
yangi yo‘nalishlar ochishiga (institutsional omil) turtki beradi; bu esa onlayn platformalarda destinatsiyaning 
ko‘rinuvchanligini oshiradi (texnologik omil); natijada past mavsumda ham turistik talab oshadi. Aksincha holatda 
esa COVID-19 pandemiyasi (siyosiy-huquqiy omil — chegaralarning yopilishi) aviaqatnovlarning to‘xtatilishiga 
(institutsional omil), bu esa iqtisodiy retsessiyaga (iqtisodiy omil) va ijtimoiy stereotiplarning o‘zgarishiga 
(ijtimoiy-psixologik omil) olib keldi. Bu sinergik mexanizmlarning amaliy ahamiyati shundaki, mavsumiylikni 
boshqarish strategiyalari faqat bir omilga emas, balki kompleks tarzda bir necha omilga aralashishni talab 
qiladi — faqat narxlarni tushirish (iqtisodiy aralashuv) past mavsumda turistik oqimni jiddiy oshira olmaydi, agar 
institutsional rejim, texnologik ko‘rinish va boshqa omillar birgalikda hal etilmasa.

Issiq iqlimli madaniy destinatsiyalar uchun omillar tizimining o‘ziga xos konfiguratsiyasi
Yuqorida tavsiflangan olti guruhli tasnif universal xarakterga ega bo‘lib, turli destinatsiyalarda qo‘llash 

mumkin. Biroq mazkur tadqiqotning nazariy qimmati shunda namoyon bo‘ladiki, bu tasnif issiq iqlimli 
mintaqalar turizmining o‘ziga xos xususiyatlarini hisobga olgan holda ishlab chiqilgan. Issiq iqlimli madaniy 
destinatsiyalarda omillar tizimining konfiguratsiyasi quyidagicha namoyon bo‘ladi: birinchidan, tabiiy-iqlimiy 
omillar boshqa mintaqalarga nisbatan ancha kuchli dominantlik qiladi — yozgi va qishki harorat ekstremal 
qiymatlari yilning faqat 4–5 oyini qulay turizm mavsumi sifatida qoldiradi va shu sababli ikki cho‘qqili (bimodal) 
mavsumiy shakl shakllanadi; ikkinchidan, institutsional omillar ikki tomonlama ta’sir ko‘rsatadi — asosiy bozorlar 
ta’til kalendarlari ba’zan qulay (bahor va kuz ta’tillari cho‘qqi mavsumga to‘g‘ri keladi), ba’zan noqulay (yozgi 
ta’tillar issiqlik bilan to‘qnashadi).

Uchinchidan, texnologik omillar issiq iqlimli destinatsiyalar uchun ayniqsa muhim — raqamli platformalar 
orqali destinatsiyaning xalqaro ko‘rinuvchanligining oshishi past mavsumda ham turistlarni jalb qilish imkonini 
yaratadi va shu sababli iqlim omilining salbiy ta’sirini yumshatish vositasi sifatida xizmat qiladi; to‘rtinchidan, 
iqtisodiy omillar mavsumiy narx differensiatsiyasi orqali samarali boshqaruv vositasi bo‘lishi mumkin, lekin 
alohida olinganda yetarli ta’sir kuchiga ega emas; beshinchidan, siyosiy-huquqiy omillar (viza liberallashuvi, 
soliq imtiyozlari) Markaziy Osiyo destinatsiyalari uchun ayniqsa muhim ahamiyat kasb etadi va past mavsumda 
turistik talabni rag‘batlantirish uchun samarali siyosiy vositalardir; oltinchidan, ijtimoiy-psixologik omillar uzoq 
muddatli ta’sir ko‘rsatib, destinatsiya imijini va turistik motivatsiyani shakllantirishda muhim rol o‘ynaydi. Mazkur 
konfiguratsiya Markaziy Osiyo destinatsiyalari uchun mavsumiylikni boshqarish strategiyalarini ishlab chiqishda 
har olti omil guruhini birgalikda hisobga olish zarurligini asoslaydi.

X U L O S A  V A  T A K L I F L A R
Mazkur tadqiqot turizm mavsumiyligini keltirib chiqaruvchi omillarning olti guruhli integratsion tasnifini taklif 

qilib, omillar guruhlari o‘rtasidagi o‘zaro ta’sir mexanizmlarini nazariy jihatdan asosladi. Mavjud tasniflarda 
mustaqil ajratilmagan siyosiy-huquqiy va texnologik-axborot omillari alohida guruh sifatida kiritilib, ularning 
Markaziy Osiyo va issiq iqlimli madaniy destinatsiyalar uchun ahamiyati ochib berildi. Omillar o‘rtasidagi uchta 
ta’sir mexanizmi (kuchaytiruvchi, yumshatuvchi, zanjirli) mavsumiylik hodisasini yagona omil orqali izohlash 
mumkin emasligini va kompleks yondashuv zaruriyatini ko‘rsatadi.

Tadqiqot natijalari asosida quyidagi takliflar ishlab chiqildi:
1.	 Mavsumiylikni boshqarish strategiyalarini ishlab chiqishda alohida omilga emas, balki olti guruhli tasnif 

asosida kompleks yondashuvni qo‘llash tavsiya etiladi, chunki integratsion ta’sir mexanizmlari hisobiga bir 
necha omilni birgalikda boshqarish samaradorligi alohida aralashuvlardan yuqori bo‘ladi. 

2.	 Markaziy Osiyo destinatsiyalari uchun siyosiy-huquqiy omillar (viza liberallashuvi, soliq imtiyozlari) va 
texnologik-axborot omillarini (raqamli marketing, onlayn platformalar bilan integratsiya) ustuvor yo‘nalishlar 
sifatida ko‘rib chiqish lozim, zero ular past mavsumda turistik talabni rag‘batlantirish uchun eng samarali 
boshqaruv vositalari hisoblanadi. 

3.	 Keyingi tadqiqotlarda har bir omil guruhining mavsumiy tebranishlarga nisbiy ulushini Buxoro viloyati 
va boshqa Markaziy Osiyo destinatsiyalari misolida empirik baholash hamda omillar o‘rtasidagi o‘zaro 
munosabatlarni miqdoriy modellashtirish maqsadga muvofiq bo‘ladi. 

